
Keizer soeka hati liat njang marika sasoenggoenja tida maoe trima harganja, maka Keizer prentah Siauw Lie, boleh lantas kasi pesta pada ini 2 Padri ada di klenteng „Kongloksie,” boewat membajar trima kasi, dan semoea makanan boleh tersediaken dari sajoer-sajoeran, aken tetapi Poh Sat keras tolak itoe ondangan, laloe berpamit, teroes pigi, semboeni ada di klenteng „Touwteebio.”

Sa'piginja 2 Padri tadi, Keizer prentah Goei Tien bawak soerat titah, aken panggil dateng Padri Hian Tjong, tida antara lama oetoesan itoe bersama Padri kepala dateng mengadep.

Keizer berkata: „„Hoatsoe!” kami ada bikin tjape padamoe, membatja doa bebrapa hari, tiada ada apa barang njang pantes terbriken aken djadi gandjaranmoe, tadi pagi „Siensiang” Siauw Lie ada bertemoe sama 2 Padri njang kaoel, aken mempersembahken 2 roepa barang ini, dari itoe maka kami minta „Hoatsoe” poenja dateng, boewat trima ini barang.”

Hian Tjong toendoekin kepalanja sembari bilang trima kasi, laloe samboet Keizer poenja pengasi'än.

Keizer berkata: „„Hoatsoe” boleh lantas pake, kami kepengin liat.”

Hian Tjong lantas boeka itoe slimoet, terkemoelken di badannja, tangannja kanan pegang itoe toengkat, serta ija kena pake itoe barang wasiat, tjahja moekanja djadi terang sekali,

